
Իրավական ակտի ընդունման անհրաժեշտությունը. 
Հայաստանի Հանրապետության կառավարության որոշման նախագծով նախատեսվում է սահմանել գնման գործընթացների կազմակերպման առանձնահատկություններ՝ «Հայաստանի Հանրապետությունում կրթական որակյալ ծառայությունների հասանելիության ապահովման» ծրագրի շրջանակներում պետական բյուջեի միջոցների հաշվին դպրոցների և կրթահամալիրների կառուցման (վերակառուցման) համար: Նախագիծն նպատակաուղղված է պետական գնումների շրջանակներում իրականացվող շինարարական ծրագրերն ավելի գրավիչ դարձնելու շինարարական ընկերությունների համար:
Ընթացիկ իրավիճակը և խնդիրները.
ՀՀ կառավարության կողմից որդեգրած և ՀՀ կառավարության 2021-2026թթ.-ի ծրագրով ամրագրված 300 դպրոցի կառուցման, վերակառուցման, հիմնանորոգման ծրագրի շրջանակներում իրականացվում է կրթական որակյալ ծառայությունների հասանելիության ապահովման ծրագիրը (այսուհետ՝ Ծրագիր)։ Ծրագրի իրագործման նպատակով փոքրաքանակ համակազմ ունեցող հաստատությունների համար կառուցվելու են կրթահամալիրներ, իսկ այն դպրոցների համար, որոնց աշակերտական համակազմը մեծ է, կառուցվելու են դպրոցների նոր շենքեր: Ծրագրի շրջանակներում արդեն ընտրված է և ՀՀ կառավարության որոշումներով հաստատվել են թվով 170 հաստատության (70 կրթահամալիրի և 100 դպրոցի) ցանկեր, որոնցից 117-ի (49 կրթահամալիրի և 68 դպրոցի) համար Ծրագրի կատարող (պատվիրատու) է սահմանվել ՀՀ քաղաքաշինության կոմիտեն, իսկ 53-ի (21 կրթահամալիրի և 32 դպրոցի) համար՝ Հայաստանի տարածքային զարգացման հիմնադրամը: Դեռևս պետք է դիտարկվեն և ընտրվեն նաև Երևանի դպրոցները, որոնց շինարարական ծրագրերի պատվիրատուները նույնպես լինելու են ՀՀ քաղաքաշինության կոմիտեն և Հայաստանի տարածքային զարգացման հիմնադրամը: 
Ծրագրով նախատեսված շինարարական ծրագրերը նախատեսվում է իրականացնել մինչև 2026թ.-ը: Հաշվի առնելով ծրագրի կարևորությունը, ժամկետները, ծավալները և պետական գնումների կազմակերպման համար գործող օրենսդրությունը՝ անհրաժեշտություն է առաջացել սահմանելու որոշակի առանձնահատկություններ, որոնք թույլ կտան ավելի պարզ և գրավիչ դարձնել մրցութային գործընթացը մասնակից շինարարական ընկերությունների համար՝ միաժամանակ ապահովելով պատվիրատուի համար անհրաժեշտ երաշխիքները:
Այսպես, ելնելով վերը նշված սկզբունքներից և նպատակներից՝ Նախագծով նախատեսվում է, որ կապալառուն է ապահովում նախագծանախահաշվային փաստաթղթերի տեղակապման աշխատանքների կատարումը, ինչը թույլ կտա խնայել ժամանակը, որը գործող օրենսդրությամբ կծախսվեր տեղակապման համար հայտարարվող մրցույթի, տեղակապման աշխատանքների համար: Տեղակապումն իրականացնող անձի ընտրությունը համաձայնեցվելու է կապալային աշխատանքների պատվիրատուի հետ:
Համաձայն Նախագծով ամրագրված կարգավորումների՝ նախատեսվում է, որ կապալառուների հետ կնքվելիք պայմանագրերը լինելու են գործոնային: Որպես գործոն կիրառվելու է ՀՀ ֆինանսների նախարարության պաշտոնական ինտերնետային կայքէջում հրապարակվող գնի միջինացված ինդեքսը: Ընդ որում հաշվարկների համար բազային գործոն է հանդիսանում տվյալ համաձայնագիրը կնքվելուն նախորդող ամսվա համար ՀՀ ֆինանսների նախարարության կողմից հրապարակված ինդեքսը: Մինչև համաձայնագրով նախատեսված աշխատանքները ողջ ծավալով պատվիրատուի կողմից ընդունվելուն նախորդող ամիսը ներառյալ, միջինացված ցուցանիշը հավասար մնալու, կամ մինչև 5 տոկոսը ներառյալ աճելու կամ նվազելու դեպքում համաձայնագրի գնի վերահաշվարկ չի կատարվում: Սույն դրույթը առավել գրավիչ կդարձնի պետական շինարարական ծրագրերը կապալառուների համար, քանի որ այս մոտեցմամբ կառավարվելու է նրանց՝ գների տատանումներից ֆինանսական կորուստներ ունենալու ռիսկը, որն առաջանում է 1 տարուց ավելի գործող պայմանգրերի շրջանակներում: Օրինակ, հաճախ կապալառուները ֆինանսապես տուժում են բետոնի, ամրանի գների տատանումներից: Նախագծով սահմանվում է նաև գործոնի հաշվարկման մեխանիզմը:
Նախագծով առանձնահատկություններ են սահմանվում հայտի, պայմանագրի և որակավորաման ապահովման չափի մասով: Մասնավորապես, հայտի և պայմանագրի ապահովման չափը հաշվարկվելու է հրավերով տրված օրինակելի նախագծանախահաշվային փաստաթղթերով սահմանված գնից՝ ընդ որում սույն պարբերությամբ նախատեսված գները մասնակցի կողմից գնային առաջարկ ներկայացնելու համար համարվում են կողմնորոշիչ, իսկ որակավորման ապահովման չափը կախված է լինելու ընտրված մասնակցի նախորդող 5 տարիների համախառն եկամուտների հանրագումարից: Ընդ որում, որքան շատ կլինի եկամուտը, այնքան քիչ որակավորման ապահովում կվճարի մասնակիցը:
[bookmark: _GoBack]Կապալառուին վճարվող կանխավճարի հաշվարկման և մարման մասով նույնպես առանձնահատկություններ են սահմանված: Կանխավճարի մարումն իրականացվում է արձանագրությունների հիման վրա կատարվող վճարումներից նվազեցումներ (պահումներ) կատարելու ձևով: Յուրաքանչյուր դեպքում նվազեցվող (կանխավճարի մարվող) գումարի չափը որոշվում է համաձայնագրի ընդհանուր գնի նկատմամբ վճարվող գումարի համամասնությամբ: Ընդ որում, եթե կանխավճարը գերազանցում է 10 տոկոսը, ապա կանխավճարի մարման ենթակա գումարի վերջին չափին ավելացվում է կարգով սահմանված բանաձևով հաշվարկված գումարը: 
Նախատեսվում է նաև պահպանել ենթակապալի ինստիտուտը, սակայն սահմանվում են որոշակի սահմանափակումներ, օրինակ՝ ենթակապալով կարող է իրականացվել շինարարական աշխատանքների ոչ ավելի, քան 30 %-ը: Սահմանվում է նաև, որ ենթակապալառուն չպետք է հայտը ներկայացնելու օրվա դրությամբ ներառված լինի գնումների գործընթացին մասնակցելու իրավունք չունեցող մասնակիցների ցուցակում: Այս կարգավորումները նախատեսվել են պատվիրատուների համար որոշակի երաշխիքներ ստեղծելու նպատակով, որպեսզի պայմանագիրը հիմնական կապալառուի հետ կնքելիս առկա լինի համուզմունք, որ նույնիսկ ենթակապալի առկայության դեպքում էլ կպահպանվեն այն որակը և սկզբունքները, որոնք պահանջվում են կապալառուներից:
Ընդհանուր առմամբ, Նախագծով նախատեսվել է մոտեցում՝ մասնակիցների կողմից ներկայացվող հայտերի գնահատման, որակավորման ապահովման գործընթացում գործածվում է մասնակցի համախառն եկամուտի հետ կապելու տրամաբանությունը: Նշված մոտեցումը լայնորեն կիրառվում է, օրինակ, միջազգային գնումների շրջանակներում և թույլ է տալիս ավելի ճիշտ գնահատել կապալառուի ֆինանսական կարողությունները:
Նախագծով տարանջատվում է նաև մասնակցից պահանջվող փաստաթղթերի կազմը Հայաստանի ռեզիդենտ և ոչ ռեզիդենտի հանդիսացող մասնակիցների համար:
Այսպիսով, Նախագծով նախատեսվող կարգավորումները և՛ կստեղծեն ավելի գրավիչ պայմաններ շինարարական ծրագրերի իրականացման համար հայտարարվող մրցույթներին մասնակցիների համար, և՛ միաժամանակ կպահպանվեն պետության համար երաշխիքները կնքվելիք պայմանագրերի ապահովման համար:

Կարգավորման նպատակը և բնույթը. 
         Որոշման նախագծի ընդունմամբ դպրոցաշինության ոլորտում կսահմանվեն գնման գործընթացների կազմակերպման առանձնահատկություններ՝ պետական գնումների շրջանակներում իրականացվող շինարարական ծրագրերը շինարարական ընկերությունների համար ավելի գրավիչ դարձնելու նպատակով:
          
Նախագծի մշակման գործընթացում ներգրավված ինստիտուտները և անձինք.
ՀՀ քաղաքաշինության կոմիտեի և ՀՀ ֆինանսների նախարարության  մասնագետները: 
 
Իրավական ակտի կիրարկման դեպքում ակնկալվող արդյունքը. 
Որոշման ընդունման արդյունքում կսահմանվեն գնման գործընթացների կազմակերպման առանձնահատկություններ՝ «Հայաստանի Հանրապետությունում կրթական որակյալ ծառայությունների հասանելիության ապահովման» ծրագրի շրջանակներում պետական բյուջեի միջոցների հաշվին դպրոցների և կրթահամալիրների կառուցման (վերակառուցման) համար։
Իրավական ակտի ընդունման կապակցությամբ պետական կամ տեղական ինքնակառավարման մարմնի բյուջեում եկամուտների և ծախսերի ավելացման կամ նվազեցման անհրաժեշտություն.
«Դպրոցաշինության հետ կապված գնման գործընթացների կազմակերպման առանձնահատկություններ սահմանելու մասին» Հայաստանի Հանրապետության կառավարության որոշման ընդունման կապակցությամբ Հայաստանի Հանրապետության պետական կամ տեղական ինքնակառավարման մարմնի 2023թ. բյուջեում եկամուտների և ծախսերի ավելացում կամ նվազեցում չի առաջանում:
Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ.

Նախագիծը բխում է ՀՀ կառավարության 18.11.2021թ. N 1902-Լ որոշմամբ հաստատված ՀՀ կառավարության 2021-2026 թվականների գործունեության միջոցառումների ծրագրի 8-րդ կետից՝ «Կառուցել, հիմնանորոգել և վերանորոգել առնվազն 300 հանրակրթական ուսումնական հաստատություններ ...».

Իրավական ակտի ընդունման կապակցությամբ այլ նորմատիվ իրավական ակտերի ընդունման անհրաժեշտություն.
1. Այլ իրավական ակտերում փոփոխությունների և/կամ լրացումների անհրաժեշտությունը.
Չի առաջացնում:

2. Միջազգային պայմանագրերով ստանձնած պարտավորությունների հետ համապատասխանությունը.
Համապատասխանում է:

Այլ տեղեկություններ.
Չկան:



